
BOSHLANG‘ICH TA’LIMDA XALQ MAQOLLARI USTIDA 

ISHLASH ORQALI NUTQ O‘STIRISH METODIKASI 

D.B. Axmedova1, G.R. Mametjumayeva2 

BuxDU katta o‘qituvchisi, f.f.f.d (PhD)1 

BuxDU magistranti2 

Annotatsiya: Maqolada boshlang‘ich sinf o‘quvchilarining nutqini 

maqollar bilan boyitish va boshlang‘ich sinf darsliklaridagi maqollarning o‘rni 

hamda maqollarda ifodalangan g‘oyalarning boshlang‘ich sinf o‘quvchilari 

uchun foydali tomonlari yoritib berilgan. 

Maqol – xalq og‘zaki ijodining eng sermazmun va serqirra janri bo‘lib, 

xalqning donoligi, donishmandligini ko‘rsatib beruvchi eng qisqa va lo‘nda 

asardir. 

Maqollarda avlod-ajdodlarning hayotiy tajribalari, jamiyatga munosabati, 

tarixi, ruhiy holati, etik va estetik tuyg‘ulari hamda ijobiy fazilatlari 

mujassamlashgan. 

Maqollarning mavzu jihatdan xilma-xilligi tilimizning serqirraliligi uchun 

xizmat qilibgina qolmay, uning ta’sirchanligi, inson hayoti uchun kerakli bo‘lgan 

hayotiy xulosalarning keltirilishi uchun ham xizmat qiladi. 

Turkiy tilli xalqlar hayotida maqollar ilk bor Mahmud Qoshg‘ariyning 

“Devonu lug‘otit turk” asarida keltirilgan. Maqollar tilimizda turli xil nomlar 

bilan yuritiladi: zarbulmasal, naql, hikmat, hikmatli so‘z, tanbeh, donishmandlar 

so‘zi, otalar so‘zi kabi nomlar bilan ham yuritiladi. 

Boshlang‘ich sinf darsliklarida xalq og‘zaki ijodining turli xil namunalari 

bilan bir qatorda maqollar ham o‘z ifodasini topgan. Boshlang‘ich sinf 

o‘quvchilari uchun chiqarilgan “O‘qish” va “Ona tili” kitoblarida maqollar 

keltirilgan. Ular har bir mavzudan keyin, shu mavzuga mos tarzda tanlangan, 

xulosalash vazifasini bajarib kelgan. Ba’zi darsliklarda xalq og‘zaki ijodi 

namunalari bo‘limida alohida “Maqollar” mavzusi berilgan. 

1- sinf “O‘qish” darsligining birinchi mavzusidan boshlab maqol 

namunasi kiritilgan: “Ona yerning tuprog‘i ona sutidek aziz”( 1-sinf, 4-bet). 

“Vatan” mavzusidan keyin keltirilgan maqol o‘quvchilarda 

vatanparvarlik ruhini kamol toptirib uni rivojlantiradi, shuningdek, mazkur 

darslikda vatanparvarlik mavzusidagi quyidagi maqollarni ham uchratamiz: 

 Ona yurting omon bo‘lsa, rangi ro‘ying somon bo‘lmas. 

 Vatansiz inson – kuysiz bulbul. 

 Ona yurting – oltin beshiging. 

 Vatani borning baxti bor. 

 Baliq suv bilan tirik, odam – el bilan. 

 Vatan sevgisi ortar, mehnat sevgisi tortar. 

 Ayrilmagin elingdan, quvvat ketar belingdan. 

 Vataning tinch – sen tinch. 

Bilim haqidagi maqollar: 

 Kitob – bilim bulog‘i, o‘quvchining o‘rtog‘i. 

 Bilimdan ortiq boylik yo‘q. 

 Aqilning qayrog‘i – bilim. 

 Ilm olsang dunyoda, aqling bo‘lar ziyoda. 

 Yaxshilik qilsang, yaxshilik ko‘rasan. 

 Chumchuq so‘ysa ham qassob so‘ysin. 

 Yengil oyoq uzoqqa qochar, yengil bosh tuzoqqa tushar. 

2- sinf o‘quvchilari uchun mo‘ljallangan “O‘qish” kitobi ham maqollarga 

boy. 2-sinf o‘quvchilari maqol haqida nazariy ma’lumotga ega bo‘lishlari uchun 

quyidagi ta’rif keltirilgan: “Maqollar xalq og‘zaki ijodiga kiradi. Odamlar 

hayotda ko‘rgan-kechirganlari asosida maqollarni yaratadilar. Maqollar 

kichik hajmda bo‘lib, pand-nasihat mazmunini ifodalaydi”. ( 2-sinf darsligi, 

45-bet). 

Shuningdek, darslikda turli xil mavzudagi ertak, hikoyalardan so‘ng 

o‘quvchilar ularning mazmunini chuqurroq anglab olishlari uchun maqollar 

keltiriladi. Bunda maqollar bolalarning asar bilan tanishib, undan to‘g‘ri xulosa 

chiqarishlari va eng muhimi o‘zlarining og‘zaki nutq zaxiralarini boyitishlariga 

xizmat qiladi. Maqollarni alohida bir dars sifatida o‘rgatish uchun mavzular 

ajratilmagan, ammo maqollarning barcha mavzularda berilishi o‘quvchilar 

nutqini maqollar bilan boyitish uchun yetarlidir. 

Vatanparvarlik, ilm egallash, do‘stlik, mehnatsevarlik, dangasalik, tinchlik, 

ona, yaxshilik va yomonlik haqidagi maqollar barcha darsliklarda aks etgan. 

Maqollar boshlang‘ich sinf o‘quvchilarining nutqini boyitish va jozibali 

qilishning eng samarali vositasidir. O‘zbek xalq maqollaridan foydalangan holda 

mashg‘ulotlarni tashkil qilishda erishilgan yutuqlar yosh avlod nutqida va 

dunyoqarashida sezilarli namoyon bo‘ladi. 

Har bir maqol o‘quvchilar tomonidan shunchaki yod olinishi va uni yoddan 

aytishni talab qilmasdan, maqoldagi har bir so‘z, har bir jumla ustida tahlil 

ishlarini amalga oshirish lozim. Masalan: 

“Yaxshi bo‘lsang, o‘zarsan, 

Yomon bo‘lsang, to‘zarsan”. 

Yuqoridagi maqolda yaxshi va yomon odamlar haqidagi fikrlar keltirilgan. 

Maqolning mazmunini o‘quvchilar tushunib olishlari uchun yaxshi va yomon 

insonlar qanday bo‘lishi haqida suhbat tashkil etish, o‘quvchilar fikri bilar 

tanishib so‘ngra ularni umumlashtirib eng ma’qul javoblarni rag‘batlantirish 

maqsadga muvofiq hisoblanadi. Yaxshi insonning hayoti davomida erishadigan 

yutuqlari tushuntirilib, hayotiy misollar keltiriladi. Yomon insonning hayoti 

davomidagi yo‘qotishlari haqida aytilib, farqlar taqqoslanadi. 

Xulosa sifatida shuni aytish mumkinki, maqollarni o‘rganish inson tilining 

serqirraliligi va uning jozibadorligini oshirganligi sababli boshlang‘ich sinf 

darsliklarida o‘zining yuksak o‘rniga ega. 

